JP MANCHETTE : a posizione di u sniper 

« Des pistolets mitrailleurs Wz 63 tirant du 9mm Makarov… »

Oghje ch’elli credenu di vince u so puntu in a Literatura (cù a maghjuscula) u rumanzu neru (cusidettu « testimoniu di u so tempu») o u « giallu » suciale o esoticu, ci piaci à dà un salutu, purtroppu al di là di a morte, à un scrittore di rumanzi pulizzeri, prufondu quant’è drittu :  Jean-Patrick Manchette.

Sò indè l’anni 70 ed u principiu di l’80 chì Manchette scrisse, durente una dicina d’anni, i deci rumanzi pulizzeri chì avarianu pussutu sunà u murtoriu di st’annati De Gaulle-Pompidou-Giscard, è, anticipendu, quelli di Mitterand.
Deci rumanzi (specialmente i famosi  « La position du tireur couché » è «Le Petit Bleu de la côte ouest »), chì, cù a so ambizione stilistica, è cù u so rigiru radicale, anu inghjinnatu un veru terramotu. Ùn si ni sò rimessi oghjesempre i scrittori di polars. E bellu pochi sò quelli chì l’anu capiti.
In seguita à stu rinnovu à tempu acciaccaticciu è inutile, s’arritira Manchette. E ci vurrà aspittà deci anni ch’ellu s’affacchi torna, da scrive sta volta articuli critichi (« notes noires ») induv’elli  sprime a so visione di u rumanzu pulizzeru ed a poca stima ch’ellu hà pè i so eredi francesi.  

Pè Manchette, a tradizione sputica si trova indè l’autori Americani di l’anni 20, parte è più indè Hammett è Chandler.
Issu genneru, l’adopranu l’autori chì semu à l’epica in un periudu contrarivuluziunariu. U parsunaghju di u dettetivu privatu, sfacciatu quant’è disingannatu, batte in un universu propiu currottu. Ùn ci pò scambià nulla postu chì sò e stituzione stesse (pulitica, ghjustizia, pulizza, sindicati, armata) chì sò à a stevula d’uni pochi d’intaressi privati : « Dans le roman criminel violent et réaliste à l’américaine (roman noir), l’ordre du Droit n’est pas bon (…). La domination du mal est sociale et politique. Le pouvoir social et politique est exercé par des salauds. » (Chroniques)
Seguitendu l’usu di u so scrittore predilettu, Dashiell Hammett, a so scelta estetica sarà quella di u « behaviurisimu ». Cunsiste ad aduprà descrizzioni, cundotte, cacciendune qualunque effettu di sughjittività : parlanu i fatti soli.  Issa scrittura clinica hè dinò un sottupostu murale. Si tratta di schisà u rumantisimu o a psiculugia. E si tratta di fà nasce un’impressione ughjettiva. Una dimarchja artistica sciuta da u rialisimu è sopratuttu da i pittori iperrialisti.

A pindenza chjara ch’ellu hà Manchette per l’arme è per e vitture, li permette cusì di fà descrizzione tecnologiche belle precise chì rinforzenu iss’impressione di friddezza è d’oggettività. U scopu hè di scannà u tilonu tesu da u spittaculu trà a rialità ed a so immagine.
In issu universu, u mondu è a sucietà appartenenu à certe bande chì si spartenu i territorii geograffichi è/o ecunomichi imbattendusi trè elli. Sottumettenu a populazione per via di un putere puliticu è pulizzeru ch’elli t’anu in manu. Una prupaganda mediatica sistematizata ed a maestria di i soldi li pirmette di mantene una sumiglia di demucrazia per via d’elezzioni,  frudulosa in casu mai.
Ed ùn hè una pulizza, vera rubaccia, neancu una manca ridicula chì salvenu l’onore è mantenenu a spiranza in i rumanzi di Manchette. Ben à u cuntrariu.
Intantu, vulintà di dinuncia o di vulgarizazione, ùn ni truvarete ind’è ellu, è didattisimu mai. Basta à fà riflette u lettore, cun una risa abbastanza nera da faccila ingolle :  « derrière les vitrines obscures, il y avait des milliers de costumes vides, des milliers de chaussures vides, des milliers d’étiquettes en carton où figuraient des prix en livres sterling et parfois en guinées » (La position du tireur couché).  
U so universu hè quellu di un mondu propiu messu sottusopra. L’unichi privilegiati chì fermanu sò quelli chì speculeghjanu è sfruttanu u stantu di l’altri. Quelli, ùn sò mai incerti sè, per cunsirvà i so prufitti ed u so spaziu d’azzioni, li tocchi à tumbà  o fà a guerra. Stampa è partiti pulitichi à l’ordini, elezzioni intrucciulite, pulizza ed armata chì ùn sò altre ch’è milizie private, arrigulendu i prublema à pistulitate è batarchjate, ghjustizia currotta ed alligata, chì ghjova sola da paraventu par sta carnavalata : u solu veru putere hè puliticu è/o ecunomicu. « Il y avait comme partout la guerre sociale, et la fonction principale de l’armée dominicaine était comme partout de gagner la guerre sociale chaque fois que le besoin s’en faisait sentir. » (Le Petit Bleu de la côte ouest).
Manchette tene una piazza spiziale, da u puntu di vista literariu. Ùn vole essa u babbu di u « néo polar », prisintatu com’è a so lascita. Prima parchè vede quì un’assenza assuluta di stilu. Dui parchè, issi scrittori chì pratendenu d’avè una cuscenza suciali è pulitica, parenu più armi à beffu è di pocu dannu, ch’è arme vere.
Avarà pinsatu ad elli quand’ellu scrisse, à prupositu di Human Bomb, chì fù tombu da a pulizza in una passata famosa, : « résolument moderne : dangereux comme un mouton et abattu comme un veau » (Chroniques) ?
Annantu à a questione di u terrorisimu, rende ommaggiu à u scrittore Gianfranco Sanguinetti, autore di Du terrorisme et de l’Etat : « il n’y a pas douze ouvrages, et je suis large, qui aient été, depuis vingt ans, si complètement subversifs…Pressez- vous de l’acquérir : quoique notre état français soit formellement libéral, ainsi que con, on voit mal comment un texte si manifestement néfaste pourrait demeurer longtemps en vente libre. » (Charlie Hebdo, 1980). 
Certi, com’è Jean vautrin, risponderanu ad i so attacchi severi  parlendu di una  « attitude Saint Just de critique souvent terroriste », incun ammiratori « hypnotisés vifs par l’univers lyophilisé de leur maitre samouraï », è suffrendu di una « volte face perpétuel qui consiste à mettre en balance un harassant travail de styliste et la certitude iconoclaste, saccageuse et obsessionnelle de la non nécessité de la littérature ». (Crime-Club)
 
Tamantu travagliu stilisticu, da unu chì ferma persuasu chì a literatura ùn ghjova à nulla in una sucietà oghje senza cultura, ùn pò sbuccà ch’è annantu à una cuntradizzione. Ùn dice altrimente Manchette : « Oui, le style, source de joie, n’est ce pas ? (…) des tueurs de juifs abattirent dix-huit personnes avec des pistolets mitrailleurs Wz 63 tirant du 9 mm Makarov. Bonne phrase : d’une émouvante sècheresse. » (Chroniques).

